
Mættir eru Ásgerður Þorleifsdóttir , Baldur Ingi Jónasson, Tinna Hrund Hlynsdóttir, Anton Helgi Guðjónsson, Dagný Finnbjörnsdóttir ritar fundargerð.


1. Fundur með bæjarráði

Formaður og framkvæmdastjóri fóru á fund með bæjarráði þann 18. október sl., umræðu efni fundarins var fjölnota knattspyrnuhús, bæjarstjóri fór yfir stöðuna, hvers vegna staðan er eins og hún er og af hverju allt sé stopp. Raunin er sú að verðlag hefur hækkað mikið og hefur því verð á húsi hækkað mjög mikið. Ferlið er búið að dragast lengi og fór bæjarstjóri yfir það hvers vegna það hefur verið. Bæjarráð vildi heyra frá íþróttahreyfingunni hvor hún væri tilbúin að slá af kröfum. Það er samstaða innan hreyfingarinnar með það og telur hún að yfir byggt kalt hús dugi.
HSV sendi bréf á bæjarráð og bendi á þá staðreynd að íþróttahúsið á Torfnesi er orðið of lítið fyrir alla þá íþróttaiðkun sem stunduð er í húsinu. 
Bréfið:
Til bæjarráðs Ísafjarðarbæjar 
Brýn þörf á fjölnota knattspyrnu húsi – hver er staðan? 

Íþróttaiðkun hefur margs konar gildi og er stór þáttur flestra samfélaga. Oft er talað um íþróttir og aðstöðu til íþróttaiðkunar þegar kemur að samkeppnishæfni sveitarfélaga og að fjölskyldur velji sér jafnvel búsetu eftir aðstöðu sveitarfélaga til íþróttaiðkunar. Í Ísafjarðarbæ hefur alltaf verið blómlegt íþróttalíf og hefur sveitarfélagið verið brautryðjandi og fyrirmynd fyrir önnur sveitarfélög hvað varðar samstarfssamning við HSV og Íþróttaskóla HSV. Innan íþróttafélaga sem staðsett eru í Ísafjarðarbæ voru skráðir iðkendur 2115 talsins í árslok 2020 og snertir íþróttastarf stóran hluta fjölskyldna í sveitarfélaginu. Málefnið er því stórt og mikilvægt sveitarfélaginu. Iðkendur félaga sem nýta sér íþróttahús sveitarfélagsins eru um 1400 talsins í árslok 2020 og segir það sig sjálft að sú aðstaða er sprungin og gríðarleg þörf fyrir frekari uppbyggingu. 

HSV lýsir því yfir þungum áhyggjum yfir þeirri stöðu sem blasir við varðandi uppbyggingu fjölnota knattspyrnuhúss á Ísafirði og óskar eftir samtali við fulltrúa bæjarstjórnar um stöðu mála og hvað sé framundan í þeim málum. Við þekkjum öllu sögu málsins og við erum líklega öll sammála því að þörfin er mikil, a.m.k. miðað við áherslur allra flokka í síðustu kosningum. Við teljum þó nauðsynlegt að ítreka enn og aftur mikilvægi þess að fá slíka aðstöðu í okkar sveitarfélag því staðan í dag er ekki boðleg, því miður. 

Það hefur verið talað um knattspyrnuhús og knattspyrnan þurfi nauðsynlega betri aðstöðu sem er svo sannarlega rétt en við viljum líta á þessa framkvæmd sem nauðsyn fyrir alla íþróttahreyfinguna því eins og fram hefur komið mun slíkt hús nýtast fleirum en knattspyrnuiðkendum auk þess sem það losar um æfingatíma því staðan er einfaldlega þannig að íþróttahúsið á Torfnesi er löngu sprungið og aðstaða ekki boðleg félögum sem spila í efstu deildum svo ekki sé talað um yngri flokka sem sífellt missa úr æfingum vegna þess hve þétt setið íþróttahúsið er. 

Til að setja hlutina aðeins í samhengi og sýna fram á virkilega þörf þá eru hér nokkrar staðreyndir: 

 Samkvæmt iðkendatali þá eru Iðkendur sem nýta sér íþróttahúsið á Torfnesi um 1400 	talsins.
 Tímar eru nýttir frá morgni fram á kvöld og eru 2-3 flokkar að æfa á sama tíma. 	
 Yngri flokkar æfa aldrei á fullum velli og kemur fyrir að meistaraflokkar æfi ekki á 	fullum velli vegna skorts á aðstöðu. 
 Fjöldi æfinga er að meðaltali 12 á dag. Á virkum dögum eru æfingar frá kl. 14 til 	lokunar. Húsinu er oftast skipt í þrjá hluta og því hver klukkutími vel nýttur. 
 Samtals eru 88 æfingar á viku á Torfnesi. Auk þess eru 44 æfingar í Bolungarvík. 
 Í október og nóvember einum saman falla niður samtals 115 æfingar vegna keppni og 	viðburða í íþróttahúsinu á Torfnesi. 
 Knattspyrnudeild Vestra er með 52 æfingastundir á viku, þ.e. ef salnum er skipt í 3 	hluta. Auk þess er knattspyrnudeild með 19 æfingastundir í íþróttahúsinu í 	Bolungarvík. 	

Það er því alveg ljóst að umræða um fjölnota knattspyrnuhús snertir íþróttahreyfinguna alla og ætti að vera sameiginlegt baráttumál allra flokka og allrar hreyfingarinnar og er það einlæg ósk okkar að geta átt gott og gefandi samtal um uppbygginguna því úrbóta er svo sannarlega þörf. 

Fyrir hönd stjórnar HSV Ásgerður Þorleifsdóttir formaður

HSV bendir bæjarstjóra og bæjarráði á þá staðreynd að fjölnota íþróttahús kemur sér vel fyrir allar þær deildir sem æfa íþróttir á Torfnesi.

1. Uppbyggingaráætlun
Framkvæmdastjóri kynnti stöðu á uppbyggingaráætlun eða uppbyggingasamningum. Framkvæmdastjóri, formaður íþrótta og tómstundanefndar og sviðsstjóri Skóla og tómstundasviðs hafa fundað um áætlunina og forgangsraðað verkefnum. Á næsta fundi íþrótta- og tómstundanefndar verður tekin loka ákvörðun um uppbyggingaráætlun og ferli varðandi uppbyggingasamninga.
HSV fylgir málinu vel eftir.

1. Styrkur frá UMFÍ
HSV sótti um styrk til UMFÍ, styrkurinn er ætlaður til að auka þátttöku barna og ungmenna af erlendum uppruna í skipulögðu íþrótta- og æskulýðsstarfi. HSV fékk loforð um styrk að upphæð 250 þúsund. 
Héraðssamband Vestfirðinga hlýtur 250.000 kr. styrk fyrir kynningu á starfsemi félagsins á vordögum grunnskóla með aðstoð túlka, þýðingu á stundatöflum og tékklistum fyrir foreldra barna af erlendum uppruna. 

1. Sportabler
Eftir áramót færist skráningarkerfi iðkenda frá felix yfir í sportabler, framkvæmdastjóri fylgist með þróun og mun upplýsa félög þegar þar að kemur.

1. Störf framkvæmdastjóra
Framkvæmdastjóri fór yfir helstu verkefni síðustu daga og vikur. 


1. Önnur mál

Tinna Hrund segir frá styrkjum sem Knattspyrnudeildin fékk, það eru nokkrir styrkir sem eru veittir til að halda fyrirlestur fyrir iðkendur. Tinna er með þá hugmynd að framkvæmdastjóri HSV muni halda utan um skipulag fyrirlestranna, auglýsi og sé í sambandi við fyrirlesarann. Tinna talar um að henni þyki mikilvægt að bjóða öllum krökkum í íþróttahreyfingunni til að sækja fyrirlestra á vegum fótboltans, og vonast til að aðrar deildir geri það sama. Þannig er hægt að hafa markvissari fyrirlestra raðir fyrir iðkendur á svæðinu, fleiri mæta og tvær deildir ekki að borga sama fyrirlesaranum fyrir sama fyrirlesturinn. 

